
29. mars 2022
Fréttatilkynning frá Læknafélagi Íslands 
um breytingar á skipulagi og framkvæmd leghálskrabbameinsskimunar 2020-2021.

Í júlí 2021 fól Læknafélag Íslands starfshópi, undir forystu Reynis Tómasar Geirssonar fyrrv. yfirlæknis og prófessors, að yfirfara breytingar sem gerðar höfðu verið á skipulagi og framkvæmd skimunar fyrir leghálskrabbameini. Skimunin hafði þá verið á vegum Krabbameinsfélags Íslands í meira en hálfa öld, en var flutt með ákvörðun heilbrigðisráðherra frá Leitarstöð Krabbmeinsfélagsins til nýrrar Samhæfingarmiðstöðvar krabbameina á vegum Heilsugæslu höfuðborgarsvæðisins. Talsverð umræða varð meðal almennings og heilbrigðisstarfsfólks um þessa nýju ráðstöfun.
Starfshópurinn fór yfir aðdraganda þessara breytinga sem grundvölluðust á tillögum ráðgjafarhóps sem hafði mótað íslenska áætlun varðandi krabbamein á árunum 2013–2016 og síðan þverfaglegs skimunarráð sem starfaði 2018-2020. Þar var lagt til að færa framkvæmd leghálskrabbameinsskimunar frá Krabbameinsfélagi Íslands til heilsugæslunnar í því skyni að staðsetja þessar forvarnir hjá opinberum aðila í stað þess að skimunin væri á vegum félagasamtaka. Heilsugæsla höfuðborgarsvæðisins fékk þetta verkefni í júní 2020 með bréfi heilbrigðisráðherra og skyldi breytingin taka gildi um áramót 2020-21, enda rann þá út enn einn skammtímasamningur um skimanir milli Krabbameinsfélagsins og Sjúkratrygginga Íslands. Í nýrri miðstöð á vegum heilsugæslunnar átti að taka yfir starf leitarstöðvar Krabbameinsfélags Íslands og rekstur krabbameinsskrár, skipuleggja framkvæmd skimana, sjá um innkallanir og upplýsingagjöf til þeirra kvenna sem boðið var til skimunar, halda utan um meðhöndlun forstigsbreytinga leghálskrabbameina og halda skrá um eðlilegar og afbrigðilegar skimunarniðurstöður. Mælt var með að sýnitaka vegna leghálskrabbameinsskimunar yrði hjá heilsugæslustöðvum, en rannsóknir sýna og eftirfylgd afbrigðilegra sýna yrði fyrst og fremst á vegum. Landspítalans. 
Þessar ráðstafanir kölluðu á umfangsmiklar breytingar og þar af leiðandi mikinn og vandaðan undirbúning. Að mörgum og sumpart flóknum atriðum þurfti að hyggja til að tilfærslan yrði hnökralaus. Þegar til kom var aðeins rúmt hálft ár til stefnu til að framkvæma þetta. Um leið var lagt niður leitarstöðvastarf sem konur höfðu treyst á. Hjá Heilsugæslu höfuðborgarsvæðisins skorti á að innviðir væru til staðar þó faglegur yfirmaður með þekkingu á skimunarstarfi hafi verið tiltækur. Þegar tilfærslan var ákveðin rétt fyrir mitt ár 2020 var ekki ljóst hvernig undirbúningi yrði háttað og mörgu var enn ábótavant varðandi það í ársbyrjun 2021. Verulega hafði þá skort á víðtækt samráð og undirbúning sem tilfærslan kallaði á.
Yfirgripsmikil og tímasett verk- og kostnaðaráætlun virðist ekki hafa verið gerð af hálfu forsvarsaðila í heilsugæslu eða í heilbrigðisráðuneytinu. Framkvæmdaþættir og verkferlar virðast ekki hafa verið áætlaðir heildstætt og breytingastjórnun var ekki markviss. Þannig voru fyrirspurnir varðandi færslu frumumeinafræði- og veirufræðirannsókna til Landspítalans settar fram með skömmum fyrirvara, en um leið var leitað eftir að færa þessa starfsemi til erlends aðila. Þegar loks var samið við erlenda rannsóknaeiningu í árbyrjun 2021 komu upp vandamál í þeirri framkvæmd og gagnrýni kom fram frá konum og sérfræðilæknum í kvensjúkdómum.  Kynning á breytingunum til fagaðila og almennings kom seint og var ekki af því umfangi sem þurft hefði. Breytingunum var stýrt af fáeinum starfsmönnum á nýrri Samhæfingarstöð krabbameinasskimana. Staðsetning þessarar starfsemi, stjórnun og áformað utanumhald markaðist af skammtímalausnum innan heilsugæslunnar. Ekki var eðlilegt samráð við Krabbameinsfélagið eða krabbameinsskrána.
Umtalsverð óvissa myndaðist því vegna allra þeirra þátta ferlisins sem ekki var hugsað fyrir áður en yfirfærslan frá Krabbameinsfélagi Íslands til opinbers aðila, Heilsugæslu höfuðborgarsvæðisins, var raungerð. Langur tími leið á árinu 2021 þar til margar konur fengu svör um niðurstöðu leghálsskimunar. 
Svo virðist sem megin ábyrgð á því að nýtt skipulag yrði gott og næði því markmiði að gera skimunina betri og færa hana nær konum hafi verið hjá heilbrigðisráðuneytinu, en þar brást yfirsýn og verkefnastjórnun. Embætti landlæknis hafði þegar í árbyrjun 2019 lagt áherslu á að víðtæks samráðs þyrfti að leita hjá aðilum með fagþekkingu, þ.m.t. hjá Krabbameinsfélaginu, og með langtíma þrepaskipt markmið að leiðarljósi. Ekki var gert áhættumat á því hvar veika punkta gæti verið að finna í yfirfærsluferlinu og ekki gert ráð fyrir tíma þar sem bæði kerfin væru keyrð samtímis til að tryggja samfellu og að nýtt kerfi virkaði sem skyldi. Kostnaðaráætlun var ófullkomin, ekki gætt með réttum hætti að persónuvernd við flutning íslenskra lífsýna erlendis og ekki gætt að ýmsum þáttum sem þyrfti að samhæfa við flutning starfseminnar frá einum aðila yfir á þrjá (heilsugæsluna, Landspítalann/Sjúkrahúsið á Akureyri og embætti landlæknis).
Þegar ljóst mátti vera á seinni hluta ársins 2020 í miðjum Covid-SARS faraldri að undirbúningi var ábótavant, var yfirfærslunni samt ekki frestað, heldur keyrð áfram. Takmarkað tillit var tekið til viðvarana fagaðila, s.s. hjá Krabbameinsfélagi Íslands, fagfélögum fæðinga- og kvensjúkdómalækna, rannsóknarlækna, lífeindafræðinga, Læknaráði Landspítalans, Læknafélagi Íslands og fleirum. Skriflegum ábendingum og viðvörunum var oft ekki svarað. 
Yfirstjórn Heilsugæslunnar virðist ekki hafa metið rétt umfang verkefnis. Áhugi á því var þar takmarkaður nema meðal nokkurra lykilstjórnenda og féll í skuggann af Covid-SARS heimsfaraldrinum sem var eðlilega forgangsverkefni heilsugæslunnar. 
Það er álit starfshópsins að stjórnunaraðilum í heilbrigðismálum landsins hefði átt að vera ljóst að  vandaðri undirbúning og mun meiri tíma hefði þurft vegna þessa umfangsmikla verkefnis og að ekki yrði rof á þjónustu sem var til staðar gegnum leitarstarf Krabbameinsfélagsins. Embætti landlæknis sem ráðgjafar- og eftirlitsaðili í heilbrigðisþjónustunni, hefði þurft að fara fram á betri undirbúning síðla árs 2020 í samræmi við fyrri tilmæli sín, en þá var embættið jafnframt að sinna þátttöku í tilteknum verkþáttum yfirfærslunnar. 
Þó margt mælti með því að færa framkvæmd leghálsskimana til opinberra aðila frá frjálsum félagasamtökum, þar sem hún hafði verið í meir en hálfa öld og þar sem náðst hafði eftirtektarverður árangur, þá var ákvörðunin ekki vel rökstudd, og tókst ekki sem skyldi á árinu 2021. Ábyrgðin var hjá Heilsugæslu höfuðborgarsvæðisins sem hins beina framkvæmdaraðila, en endanlega hjá heilbrigðisráðuneytinu sem ekki fór að ráðum starfshópa, embættis landlæknis eða eigin verkefnisstjórnar í undirbúningi og framkvæmd tilfærslunnar. 
Í meðfylgjandi minnihlutaáliti eins úr starfshópnum (Jóhanns Ágústs Sigurðssonar, heimilislæknis og fyrrv. prófessors) koma fram mikilsverð atriði sem varða kosti og ágalla skimana fyrir sjúdómum og farið er yfir atriði og röksemdir sem lúta að almennri gagnsemi,  ávinningi og ágöllum þegar skima á fyrir sjúkdómum. Þó ekki sé deilt um árangur af leghálskrabbameinsskimun, er ágreiningur um aðra skimun, svo sem vegna krabbameins í ristli og endaþarmi og ljóst að skima þarf fjölda fólks til að koma í veg fyrir hvert dauðsfall, þ.m.t. í leghálskrabbameinsskimun. Þá höfðu smám saman komið fram vandamál í skimunarferlinu hjá Leitarstöð Krabbameinsfélagsins, en sem ekki hafði tekist að bæta, m.a. vegna skammtímasamninga um skimunina. Uppfæra þurfti skimunarferlið í samræmi við evrópskar leiðbeiningar og gera það mun aðgengilegra í heilsugæslunni. Fræðsla til almennings er einnig grundvallaratriði sem á að gera einstaklingum fært að taka upplýsta ákvörðun um þátttöku í þeim skimunarraðgerðum sem í boði eru á hvejum tíma. Heilbrigðiskerfið er viðkvæmt gagnvart breytingum og endurskipulagningu og í álitinu er áréttað að breyting á rekstri og vinnuaðstöðu krafðist vandaðs undirbúnings sem skorti á í þessu tilviki. 
Til að atburðarás eins og sú sem lýst er í þessari skýrslu endurtaki sig ekki þegar gera á umfangsmiklar breytingar sem þessar í heilbrigðiskerfinu, þarf vandaðan undirbúning með aðkomu allra fagaðila sem málið varðar. Ábyrgð og verkstjórn þarf að vera skýr og nægan tíma þarf að hafa til að hrinda fyrirfram skilgreindum markmiðum í framkvæmd. Þá þarf að vera unnt að virkja faglegt ferli innan yfirstjórnar heilbrigðismála, t.d. hjá embætti landlæknis eða í heilbrigðisráðuneytinu, til að koma í veg fyrir að teknar séu ákvarðanir, eða breytingar undirbúnar, sem geta valdið skaða á heilbrigðiskerfinu og óöryggi hjá almenningi. 
Á Læknadögum 2022 í síðustu viku kom fram að starfsemi í tengslum við leghálskrabbameinsskimanir er að komast í gott horf, bæði á vegum samhæfingamiðstöðvar krabbameinsskimana og á vegum Landspítala og Sjúkrahússins á Akureyri. Þannig standa vonir til þess að skimunin verði í góðu lagi og komi til með að nýtast til þess að efla heilsu kvenna eins og fyrr.
Nánari upplýsingar gefa Reynir Tómas Geirsson formaður vinnuhópsins gsm 824 5544.

